
 
Македонија 

Извештај за меѓународна верска слобода за 2006 година  
Објавен од страна на Бирото за демократија, човекови права и труд 

 
Правото на вероисповед е загарантирано со Уставот, а Владата ова право во 
практиката генерално го почитуваше.  
 
Општо земено, во периодот што овој извештај го покрива немаше промена во 
статусот на почитувањето на верската слобода. Отсуството на провокации од 
страна на државни и невладини актери, како и постојаните заложби на Владата да 
се консолидира во една единствена, мултиетничка држава помагаше да се 
зајакнува климата на генерално почитување на верската слобода. Меѓутоа, 
законот донекаде го ограничува практикувањето на верата преку ограничувања во 
регистрирањето верски групи. Во извештајниот период вакви рестрикции беа 
применети врз една мала група што е приклонета кон Српската православна 
црква, којашто не ја признава духовната независност на Македонската 
православна црква.  

Генерално пријателските односи меѓу различните верски групи придонесоа кон 
верската слобода. Меѓутоа, отворениот спор меѓу Српската и Македонската 
православна црква се интензивира во последните неколку години, откако 
Српската православна црква ја негира легитимноста на Македонската 
православна црква, а наместо тоа за „единствена канонска“ црква во Македонија 
призна една мала отцепена група. Се утврди дека оваа група, позната како 
„Охридска архиепископија“, добива финансиска поддршка од владата на Србија. 
Владата, со општа поддршка од поголемиот дел од јавноста, во овој долготраен 
спор отворено застана на страната на Македонската православна црква.    

Влада на САД со Владата дискутира за прашања од областа на верската слобода 
како дел од својата општа политика на промовирање на човековите права.  
 
I дел. Верска демографија 
 
Земјата зафаќа вкупна површина од 25.333 квадратни километри и има население 
од 2.071.200 жители. Двете главни вероисповеди во државата беа православната 
вера и исламот. Номинално, 65% од населението се православни христијани, 
32% муслимани, 1 насто се католици и 2% се од други вероисповеди (претежно 
различни протестантски вероисповеди). Исто така, имаше и една мала еврејска 

заедница, а повеќето нејзини припадници живеат во Скопје. Јавното учеството во 
верски активности главно се одвиваше на поголеми празници, на венчавки и на 
погреби.  
 
Активни беа поголем број странски верски мисии што претставуваа широк спектар 
на вероисповеди. Многу од овие мисии во земјата влегле поради нешто друго, 
често во добротворни или медицински цели. Активни беа неколку протестантски 
мисионерски групи и припадници на Јеховините сведоци. 

Имаше генерална поврзаност меѓу етничката и верската припадност. Повеќето 
православни верници беа етнички Македонци, а повеќето муслимани беа етнички 
Албанци.  

II дел. Статус на верската слобода 
 
Верската слобода е загарантирана со Уставот, а Владата ова право во практиката 
генерално го почитуваше. Меѓутоа, Законот донекаде го ограничува 
практикувањето на верата со тоа што го ограничува поставувањето верски 
објекти, собирањето доброволни прилози и местата каде што може да се 
извршуваат верски обреди.  
 
Уставната одредба за верска слобода е дополнително прецизирана во Законот за 
верски заедници и верски групи од 1997 г. Со овој закон, Македонската 
православна црква, Исламската заедница, Римокатоличката црква, Еврејската 
заедница и Методистичката црква се сметаат за верски заедници. Сите други 
регистрирани верски асоцијации се сметаат за верски групи. Во 1998 и во 1999 
година, Уставниот суд исфрли неколку одредби од Законот од 1997 година, меѓу 
кои и условот според кој верските групи мораа да се регистрираат за да можат да 
извршуваат верски церемонии. Во практиката, немаше доследност во 
спроведувањето на останатите одредби.  

Законот им налага на верските групи да се регистрираат за повеќе активности. На 
пример, само регистрирани верски групи може да добијат дозвола за изградба на 
цркви или да поднесат барање за визи за странски лица што доаѓаат во земјата за 
вршење верски активности. Законот за верски заедници и верски групи содржеше 
повеќе конкретни услови за регистрација на таквите групи; Уставниот суд овие 
услови ги исфрли во 1999 година. Како последица на тоа, постои значителна 
конфузија околу тоа кои процедури сe уште се во сила. Законот забранува 
регистрирање на повеќе од една група за секоја конфесија. Законот предвидува 
казнени мерки против секој поединец или група што го ограничува правото на 
граѓанинот да се придружи кон некоја верска група или да учествува во верски 
обреди.  

Православниот Велигден и Божиќ се слават како државни празници. 
Муслиманските и еврејските празници не се државни празници, но се признати 
како празници за верниците од овие вероисповеди.  

На странските државјани што влегуваат во земјата со намера да вршат верски 
активности или верски обреди, прописите им налагаат од Државната комисија за 
односи со верските заедници и со верските групи да побараат одобрение за 
добивање виза. При поднесувањето барање за виза, овие лица мораат до 
приложат писмена покана од претставници на верска група што е регистрирана во 
Комисијата, а оваа потоа издава одобрение што се приложува кон барањето за 
виза.  

Законот за верски заедници и верски групи поставува извесни рестрикции во 
поглед на локациите каде што смее да се извршуваат верски церемонии. 
Согласно овој Закон, верските обреди и верските активности „се одвиваат во 
цркви, во џамии и во други верски храмови, како и во градините што се дел од 
овие објекти, на гробишта и на други места што припаѓаат на верската група“. 
Дозволено е одржување богослужба на други места, под услов најмалку 
петнаесет дена однапред да се обезбеди дозвола од Комисијата за врски со 
верските заедници и со верските групи. За верски обреди што се одвиваат во 
приватни домови не е потребна дозвола. Во Законот, исто така, стои дека 
верските активисти „не смеат да го нарушуваат јавниот ред и мир, и не смеат да 
бидат израз на непочитување кон верските чувства и кон други права и слободи“ 
на други граѓани.  

Законот за верски заедници и верски групи, исто така, донекаде го лимитира 
прибирањето доброволни прилози со тоа што го ограничува на места каде што се 
изведуваат верски церемонии и активности. Овие законски одредби во практиката 
не се спроведуваа.  
 
Законите за образование се рестриктивни кон воспоставувањето приватни 
основни училишта, меѓу нив и на парохиски училишта. Меѓутоа, нема никакви 
ограничувања во поглед на верската едукација што се одвива во верски објекти 
како што се цркви и џамии. Деца помали од 10 години не смеат да добиваат 
верска поука без дозвола на родител или на законски старател.  

Во месец мај 2005 година, Министерството за правда објави нов нацрт-закон за 
верски заедници и групи. Со овој нацрт-закон се предлагаше регистрирањето 
верски групи од судските инстанци да премине во надлежност на Државната 
комисија за односи со верските заедници и групи. Овој нацрт-закон беше поднесен 
во Министерството за правда во месец март 2006 година. До крајот на периодот 
што овој извештај го покрива, нацрт-законот беше во фаза на меѓуагенциска 
ревизија пред да биде поднесен пред Парламентот.  

Ограничувања на верската слобода 

Политиката и работењето на Владата придонесуваа кон генерално слободно 
практикување на верата. Меѓутоа, ограничувањата во Законот за верски заедници 
и верски групи и натаму се применуваа врз групата позната како „Охридска 
архиепископија“, којашто ја негира самопрогласената автокефалност (духовна 

независност што не е призната од другите православни цркви) на Македонската 
православна црква. Предводена од Зоран Вранишковски, расчинет епископ на 
Македонската православна црква, оваа расколничка група е призната од страна 
на Српската православна црква како архиепископија.  

Во месец ноември 2004 година, Државната комисија за односи со верските 
заедници го отфрли барањето за регистрација на „Охридската архиепископија“. 
Комисијата притоа се повика на повеќе основи, со забелешка дека според законот 
за секоја конфесија може да има регистрирано само по една група и со аргумент 
дека името „Охридската архиепископија“ недоволно се разликува од името на 
Македонската православна црква, позната и како Охридска и Македонска 
православна црква. Со слични аргументи во периодот што го покрива овој 
извештај беа отфрлени трите барања за регистрација на мали христијански групи 
под име „Слободна протестантска црква“, „Црква на добри вести“ и 
„Реформистичко движење на адвентистите“. До крајот на периодот што го покрива 
овој извештај се уште беше во фаза на разгледувањето на жалбата на 
„Охридската архиепископија“ до Врховниот Суд, што уследи по две неуспешни 
административни жалби.  

Во месец јули 2004 година, Зоран Вранишковски, кого Српската православна 
црква го има признато како охридски архиепископ Јован, во битолскиот Суд беше 
обвинет за „поттикнување верска и етничка омраза“. Во месец јуни 2005 година, 
апелациониот суд ја потврди оваа пресуда и Вранишковски во месец јули 2005 
година се јави на отслужување затворска казна. Во февруари 2006 година, 
Врховниот Суд казната на Вранишковски ја редуцира на отслужениот дел, и тој во 
март 2006 година беше пуштен на слобода. По неговото пуштање од затвор, еден 
претставник на „Охридската архиепископија“ му кажал на службеник на 
амбасадата дека претставниците на власта одбиле да му го вратат пасошот на 
Вранишковски. Во образложение на причината поради која одбиле да му го вратат 
пасошот, претставниците на власта се повикаа на неговата казна за проневера 
што се уште беше во постапка.     

Исто така, со одлуката на Врховниот суд од февруари 2006 година, беше 
суспендирана затворската казна на Вранишковски во траење од една година за 
„лажно преземање верска надлежност“. Оваа казна потекнуваше од еден 
инцидент во 2003 година, кога Вранишковски се обиде да ја крсти својата внука во 
Македонската православна црква; властите тврдеа дека овој негов обид 
претставува недозволено присуство на туѓ имот, затоа што тој претходно беше 
расчинет од Македонската православна црква и со тоа немаше право во таа црква 
да извршува верски обреди.   

Покрај овие обвинувања, Вранишковски се товареше и со две обвинувања за 
проневера. Првото обвинување се однесуваше на проневера од 72.000 
американски долари (57.000 евра) донирани на Македонската православна црква. 
Во месец септември 2005 година, локалниот суд во Велес го прогласи виновен за 
недозволено присвојување финансиски средства и го осуди на затворска казна од 

две години. Во месец март 2006 година, Апелациониот суд во Скопје оваа казна ја 
намали на една година, а тоа што тој парите ги вратил во Црквата го зеде како 
олеснителна околност. Вранишковски по оваа пресуда достави жалба до 
Врховниот суд, а до јуни 2006 година пресуда се уште не беше донесена. Во мај 
2006 година медиумите известуваа дека Вранишковски отпатувал во Белград за 
да се сретне со претставници на Српската православна црква. Ова во медиумите 
предизвика шпекулации дека Вранишковски добил српско државјанство зашто, 
како што беше претходно наведено, македонската влада се уште го држеше 
неговиот македонски пасош. Вранишковски беше повикан на 19 јуни 2006 година 
да се јави на отслужување на затворската казна за случајот за проневера. 
Меѓутоа, тој не се пријави на определениот датум, а медиумите јавуваа дека на 26 
јуни Вранишковски бил примен во една белградска болница поради „нарушена 
здравствена состојба“. До крајот на периодот што го покрива овој извештај 
Вранишковски не се беше јавил на отслужување на затворската казна, а 
полицијата немаше издадено налог за негово апсење.  

Во месец април 2006 година, Вранишковски беше ослободен од обвинението за 
втората проневера во која се работеше за 410.000 американски долари (324.000 
евра) што биле одземени од средствата на Македонската православна црква во 
времето кога тој се уште беше епископ на Македонската православна црква.  

Во месец мај 2006 година локалните медиуми јавија дека Српската православна 
црква апелирала до претседателот Црвенковски за да издејствува негово 
помилување за Вранишковски како услов за продолжување на разговорите меѓу 
Македонската православна црква и Српската православна црква. Во јуни 2006 
година, медиумите известуваа дека Црвенковски го одбил ова барање, 
повикувајќи се на штетата што со ваков чин на помилување за проневера би и 
била нанесена на правната држава.  

Еден свештеник на „Охридската архиепископија“ пријавил дека бил претепан 
поради своите верувања и дека неговиот дом, каде што тој вршел литургии, бил 
вандализиран во месец јули 2005 година. Припадници на оваа група изјавиле 
дека, наводно, полицајците потоа ги обесхрабрувале за да не пријавуваат идни 
случаи на насилство или вандализам.  

Претставници на "Охридската архиепископија" изјавиле дека во мај 2005 година 
полицијата наводно влегла во приватна куќа без налог, ја прекинала 
велигденската богослужба и на верниците им побарала да ги покажат своите 
лични карти. Овој исказ не можеше да биде потврден од уште еден независен 
извор. Prетставници на "Охридската архиепископија" isto taka изјавиле дека во 
јануари 2005 година, наводно, најмалку двајца нејзини следбеници биле повикани 
во полициската станица во Прилеп и биле rasprашувани за својата поддршка на 
групата. Во врска со инцидентот во Прилеп била поднесена пријава до Единицата 
за професионални стандарди на Министерството за внатрешни работи којашто, по 
спроведената истрага, утврдила дека полициската акција била оправдана. Една 
средношколска професорка од Велес којашто е поврзана со оваа група пријавила 

дека полицајци ги распрашувала нејзините ученици за неа како за наставник и 
прашувале дали таа шири црковна пропаганда.  

Во февруари 2004 година на вандалски начин бил нападнат домот на 
Вранишковски, а неколкумина непознати натрапници на некои присутни калуѓерки 
сосила им ја скратиле косата. Тој тврдеше дека напаѓачите биле државни агенти, 
но имаше шпекулации дека нападот го инсценирале негови следбеници за да ги 
придобијат симпатиите на меѓународната заедница. Наводните провалници не 
никогаш не биле идентификувани.  

Со Законот за верски заедници и верски групи од 1997 година, конкретно на 
странски државјани им е дозволено да спроведуваат верски активности, но само 
на барање на регистрирано верско тело и под услов странскиот државјанин да 
добие соодветна виза. Во тек на периодот којшто го покрива извештајот не било 
одбиено ниту едно барање за виза на верски работници; дозволите за овие визи 
по правило биле издавани за помалку од една недела.  

Во месец септември 2004 година, една калуѓерка родум од Полска која била 
поврзана со “Охридската архиепископија“ тврдела дека Министерството за 
внатрешни работи одбило да и ја продолжи дозволата за престој заради нејзината 
поврзаност со оваа група. Бидејќи законот не дозволува регистрирање на повеќе 
од една група за секоја конфесија, на “Охридската архиепископија“ не и е 
дозволено да се регистрира и оттука таа нема законско право да спонзорира 
странски верски работници. Следбениците на црквата изјавиле дека во моментов 
калуѓерката влегува во земјата како турист, па затоа не смее континуирано да 
остане во земјата во период подолг од деведесет дена.  

Црквите и џамиите често се градат без соодветни градежни дозволи; меѓутоа, 
Владата обично не презема никакви мерки против верски објекти што немаат 
соодветни градежни дозволи. Во минатото, неколку протестантски групи не 
успеаја да добијат градежни дозволи за изградба на нови црковни објекти поради 
бирократските компликации што влијаат општо врз изградбата на сите нови 
објекти, и верски и световни. Некои локални организации за човекови права 
изјавиле дека верски групи што пријавиле дека имаат проблеми со добивање 
градежна дозвола често не ја запазувале соодветната законска постапка за 
добивање дозвола.  

Во октомври 2004-та година, полицајци urnale еден мал манастир што 
припадници на “Охридската архиепископија“ го граделе во Нижеполе, во близина 
на Битола. Адвокатот на оваа организација потврдил дека манастирот се градел 
без дозвола, но забележал дека други објекти во околината, исто така изградени 
без дозвола, не биле urnati. До истекот на период којшто го покрива овој 
извештај, Организацијата за безбедност и соработка во Европа (ОБСЕ) не успеа 
да обезбеди примерок од одлуката на надлежното министерство за уривање на 
манастирот.  

Се уште не беше целосно разрешено прашањето на враќање на верскиот имот 
што бил експроприиран од страна на владата на поранешна Југославија. Голем 
број цркви и џамии поседувале значителни парчиња земја или друг имот што бил 
експроприиран од страна на комунистичкиот режим. Остварен е извесен напредок 
во враќањето на црковен имот што претходно се наоѓал во сопственост на 
државата. Речиси сите цркви и многу џамии се вратени во сопственост на 
соодветните верски заедници, што не беше случај и со поголемиот дел од другиот 
имот. Барањата за враќање или компензација на имот често се усложнуваат 
поради фактот дека повеќе пати се смениле сопствениците на одземениот имот 
или на него се вршеле доградби. Исламската заедница на Македонија тврдела 
дека не можела да ја поврати законската употреба на неколку џамии што Владата 
требало да и ги врати. Покрај тоа, Исламската заедница тврдела дека, наводно, 
Владата во некои случаи го одолговлекувала процесот на враќање на имотот 
преку продажби или почнување нови градежни работи на спорниот имот и преку 
ставање под знак прашалник на историското законско право на Исламската 
заедница врз верските имоти.   

Еврејската заедница и натаму ја продолжи соработката со Владата за целосно 
враќање на имотот што го конфискувала владата на поранешна Југославија. Во 
1996 година Еврејската заедница за првпат и достави на Владата предлог за 
враќање на имотот на заедницата. Меѓутоа, Законот за денационализација беше 
донесен дури во 2000 година, а во 2001 година беше вратен целокупниот имот на 
заедницата. Договорот се однесуваше на четири парчиња имот и две згради во 
Битола, и едно парче имот и една зграда во Скопје. Освен тоа, заедницата доби 
обврзници во вредност од 3,5 милиони долари (2,8 милиони евра). Еврејската 
заедница е единствената верска заедница во Македонија на која и е вратен 
имотот во целост. Меѓутоа, процесот на враќање на индивидуалниот имот се 
одвива бавно, во голема мерка поради тоа што е потребна обемна документација 
за да се потврди движењето на имотот и  отсуство на наследници. Во 2004 
година, Фондот на Холокаустот на Евреите од Македонија, кој го регулира 
враќањето на имотот на поединечни жртви на Холокаустот кои немаат свои 
наследници, успешно реши дваесет и четири случаи, со што на Фондот беше 
вратено големо парче имот во стариот еврејски дел на Скопје. Во септември 2005 
година, на вратениот имот започна изградбата на Меморијален центар на 
Холокаустот за Евреите од Македонија. Во периодот опфатен со извештајот беше 
остварен бавен но забележителен напредок, околу 450 случаи се во процес на 
разрешница со Владата, а уште 1.000 случаи остануваат да се документираат и 
да се решат.  

Исламската Суфи група Бекташи покрена обвинение против Владата затоа што не 
го денационализирала бекташкиот комплекс во Тетово, познат како Арабати Баба 
Теќе, што бил национализиран од страна на поранешна Југославија. Исто така, 
Бекташите покренаа обвинение и против Македонската исламска заедница, чии 
вооружени членови во 2002 година зазедоа дел од комплексот; Македонската 
исламска заедница се уште ја има запоседнато џамијата. Исламската заедница 
тврдеше дека имотот и припаѓа нејзе, затоа што  Бекташите се исламска секта; 

меѓутоа, Бекташите во Македонија се регистрирани како посебно верска група и 
тврдат дека имотот и припаѓа стриктно на Бекташката заедница, а не на 
Исламската заедница како целина. До крајот на периодот опфатен во овој 
извештај овие спорови се уште не беа разрешени.  

Некои организации за човекови права го сметаа Зоран Вранишковски за 
затвореник по верска основа. Тој беше в затвор од јули 2005 г. до март 2006 г., но 
до крајот на периодот опфатен во овој извештај, тој беше на слобода.  

Немаше други извештаи за затвореници или притворени лица по верска основа во 
државата.  

Присилна промена на верата 

Немаше пријавени случаи на присилна промена на верата, вклучувајќи ги и 
малолетните американски државјани што беа киднапирани или нелегално 
изнесени од Соединетите Американски Држави, ниту пак е пријавено дека на тие 
граѓани не им е дозволено да бидат вратени во САД.  

Подобрувања и позитивен развој во почитувањето на верската слобода  

Одлуката на Врховниот суд од февруари 2006 година за намалување на 
затворската казна на Зоран Вранишковски доведе до негово ослободување од 
затвор, по што во земјата немаше случаи на затвореници или притворени лица по 
верска основа.  

Беше остварен напредок во областа на враќањето на имотот согласно законите за 
денационализација. Со средства од обврзниците што беа добиени од Владата, на 
дел од имотот што на Еврејската заедница и беше вратен во 2005 година започна 
изградбата на Меморијалниот центар на Холокаустот. 

Во мај 2006 година беше разрешен спорот околу изградбата на католичка црква 
во село Секирник, кога претставници на Македонската православна црква, 
Католичката црква и на Владата во соработка со селаните обезбедија соодветни 
дозволи. Како резултат на тоа, изградбата на црквата започна без никакви пречки. 

III Дел. Општествени злоупотреби и дискриминација  

Генерално пријателскиот однос меѓу вероисповедите во општеството придонесе 
кон верската слобода, а истакнати верски лидери често јавно говореа во знак на 
поддршка на плурализмот и верската толеранција. Меѓутоа, континуираното 
непризнавање на независноста на Македонската православна црква од страна на 
“Охридската архиепископија“ и Српската православна црква во јавноста, во 
печатот и кај Владата провоцира гневни реакции и тие ова непризнавање го 
сметаат за напад врз националниот идентитет на државата.  

Верските разлики во државата често соодветствуваат со етничкиот идентитет. 
Поконкретно, повеќето муслимани се етнички Албанци. Меѓутоа, има и извесен 
број Македонци кои се муслимани. За време на извештајниот период немаше 
пријави на верска дискриминација или предрасуди во врска со етничките 
Македонци муслимани.  

Претставници на “Охридската архиепископија“ изјавиле дека извесен број нивни 
припадници или симпатизери во текот на период што го покрива извештајот биле 
изложени на дискриминација. Еден студент по теологија во Скопје изјавил дека му 
било речено да го напушти училиштето откако присуствувал на српска 
православна литургија. Меѓутоа, училиштето е приватна институција на 
Македонската православна црква, којашто тврди дека има право да прима или да 
отфрла ученици онака како што смета дека е тоа правилно. Имаше една 
непотврдена пријава дека во Скопје еден новинар бил избркан од работа откако 
пишувал за ограничувањата на верската слобода во земјата.  

Бекташите пријавија два случаи на вандализам во комплексот во Тетово. Во 
месец април 2006-та година беше пријавена кражба на една голема фотографија 
на Решат Барди, поглаварот на Светската заедница на Бекташите, којашто стоела 
на влезот во комплексот. Ставена била нова фотографија и, во мај 2006-та г., 
била вандалски оштетена така што бил исечен средниот дел на фотографијата. 
До крајот на период покриен со извештајот се уште беше во тек полициска истрага 
во врска со овие два инцидента. 

За време на периодот опфатен со овој извештај имаше изолирани пријави за 
вандалско оштетување на православни цркви. Македонската православна црква 
овие дела ги смета за инциденти на ситни кражби и не верува дека тие се 
мотивирани од верски побуди или дискриминација.  

Еврејските лидери известија дека во периодот опфатен со овој извештај немало 
ниеден случај на физички или вербален напад врз Евреи или врз нивниот имот.  

IV Дел. Политиката на Владата на САД 

Владата на САД со Владата  дискутира по прашања поврзани за верската 
слобода како дел од својата севкупна политика на промовирање на човековите 
права.  

Во текот на периодот опфатен во овој извештај, амбасадорот и службеници на 
амбасадата оствариле средби со лидери и претставници на различни верски 
заедници, како и со претставници на Владата, со цел да се разгледаат прашања 
врзани за верската слобода и да и се даде поддршка на политиката на Владата на 
етничка и верска толеранција.  

Амбасадорот и други претставници на амбасадата, во координација со ОБСЕ и со 
Службата на ОБСЕ за демократски институции и човекови права, продолжија да 

го следат развојот на настаните во случајот со “Охридската архиепископија“. 
Амбасадорот и други службеници на амбасадата за ова прашање разговараа со 
претседателот, со премиерот, со претставници на Македонската православна 
црква и со претставници на “Охридската архиепископија“. Во секоја пригода, 
амбасадата повикуваше на почитување на верската слобода и на правната 
држава, како и на умерени тонови во обраќањата на двете страни.  

Амбасадорот присуствуваше на настани за поттикнување на верската слобода, 
толеранција и разбирање, меѓу кои и на комеморативните собири за Холокаустот, 
ракоположувањето на новиот католички бискуп во Скопје, и на средбата што ја 
организира претседателот за земјата за позитивно учество на верските лидери во 
парламентарните избори во 2006 година.  

